
Stíleanna Sláintiúla Maireachtála a Chur Chun Cinn  

sna hIar-bhunscoileanna 

 
1. Comhthéacs treorach maidir le stíleanna sláintiúla maireachtála 
 
Tá ról ríthábhachtach le comhlíonadh ag scoileanna agus ag an earnáil 
oideachais i gcoitinne ó thaobh rannchuidiú le clár oibre 'Éire Shláintiúil' atá faoi 
cheannas na Roinne Sláinte agus a bhfuil tacú ann di sa Roinn Oideachais 
agus Scileanna agus i Ranna Rialtais eile. Tá na scoileanna ag déanamh a 
gcion ar mhaithe le sláinte ghinearálta fhisiceach agus sláinte mheabhrach na 
hóige, agus áirítear air sin bianna sláintiúla agus gníomhaíocht fhisiceach a 
chur chun cinn. Ach is iomaí dúshlán a bhíonn le sárú ag daoine óga má tá siad 
chun glacadh le stíl shláintiúil mhaireachtála agus togha na sláinte agus na 
folláine a bhaint amach dóibh féin.  Is féidir linn tuilleadh a dhéanamh, i gcomhar 
le daoine eile, chun aghaidh a thabhairt ar na dúshláin seo.  Leis an gciorclán 
seo féachtar le tacú agus neartú a chur ar fáil d'iarrachtaí na scoileanna sa 
mhéid seo.  Tacófar scoileanna leis chun réimse nua foghlama ar a dtugtar 
'Folláine' a chur i ngníomh; is réimse é seo a bheidh mar chuid de Chreat nua 
na Sraithe Sóisearaí ó 2017 amach. 
 
Tá sé tábhachtach, ar mhaithe le sláinte an daonra, anois agus feasta, go 
mbeadh na príomhscileanna agus an t-eolas is gá ag daltaí le gur féidir leo 
roghanna níos sláintiúla a dhéanamh go féinmhuiníneach.  Tá sé chomh 
tábhachtach céanna go ndéanfaí saothar na scoileanna sa réimse seo a 
chomhlánú agus a athneartú le cleachtais i dteaghlaigh na ndaltaí agus i measc 
an phobail i gcoitinne.  Is é atá mar aidhm ag an gclár oibre, ‘Éire Shláintiúil’, 
ná  tacú le hiarrachtaí an uile dhuine ar fheabhas a chur ar a sláinte agus ar a 

fholláine. Lena chois sin, tá fianaise ann a léiríonn gur féidir le hiompar a 
ghabhann le stíleanna sláintiúla maireachtála feabhas a chur ar fheidhmíocht 
acadúil, ar chumas an dalta díriú ar an oideachas agus ar scileanna cognaíocha 
an dalta. Tá dlúthcheangal idir leasa sláinte den sórt sin do dhaoine óga agus 
fás agus forbairt na ndaoine óga céanna. 
 
Aibhsíodh i Suirbhé ar Scileanna Saoil 2012, a d'fhoilsigh an Roinn Oideachais 
agus Scileanna i bhFeabhra 2014,1 cuid de na réimsí ina raibh na hiar-
bhunscoileanna réamhghníomhach agus réimsí eile ina bhféadfadh na 
scoileanna cur le caighdeán an tsoláthair i dtaca leis an gclár oibre, ‘Éire 
Shláintiúil’. Baineann sé seo go háirithe le bianna sláintiúla agus le 
gníomhaíocht fhisiceach a chur chun cinn i measc daltaí, réimse ina ndearnadh 
roinnt dul chun cinn i gcomparáid le torthaí shuirbhé 2009, ach tá gá le tuilleadh 
dul chun cinn. Léiríonn torthaí Shuirbhé Scileanna Saoil 2012, maidir le 
stíleanna sláintiúla maireachtála, na nithe seo a leanas i measc na n-iar-
bhunscoileanna a d'fhreagair an suirbhé:  
 

 Bhí beartas foirmiúil maidir le Bianna Sláintiúla i bhfeidhm ag tuairim is 
55% de na hiar-bhunscoileanna in 2012, nó bhí ceann á fhorbairt acu, i 
gcomparáid le 50% in 2009.   

 Cuireann 66% díobh lónta sláintiúla chun cinn, i gcomparáid le 64% in 
2009.  

 Tá meaisín díolacháin nó siopa scoile ag 30% díobh, ina ndíoltar bia 
beagmhaitheasa, i gcomparáid le 35% in 2009.  

 Tá áis ag 64% de na scoileanna trína ndíoltar torthaí úra, rud is ionann 
agus an líon a tuairiscíodh in 2009.  

 Tá 37% de na scoileanna rannpháirteach sa tionscnamh 'Scoileanna ina 
gCuirtear an tSláinte chun Cinn' i gcomparáid le 36% in 2009.  

 Tá breis agus 90% ann de na scoileanna nach gcuireann an dá uair an 
chloig sa tseachtain a mholtar don Chorpoideachais i bhfeidhm (ach 
amháin san Idirbhliain).  Tá an scéal sin imithe in olcas ó 2009. 

 Tacaíonn 96% de scoileanna le gníomhaíochtaí spóirt lasmuigh d'am 
scoile, rud is ionann agus an céatadán a bhí ann in 2009.  

 Spreagann 86% de scoileanna gníomhaíocht fhisiceach le linn sosanna, 
i gcomparáid le 89% in 2009. 

 Tá comhairlí dalta bunaithe ag 97% de na scoileanna, mórán mar an 
gcéanna le toradh 2009.   

 
Tá torthaí Shuirbhé Scileanna Saoil 2015 á n-anailísiú i láthair na huaire sa 
Roinn Oideachais agus Scileanna agus foilseofar iad roimh dheireadh 2015. 
Tagarmharc a bheidh iontu maidir le feidhmíocht na scoileanna sna réimsí seo 
ó 2009 agus ó 2012 ar aghaidh.  
 
Tá an ciorclán seo ceaptha lena gcuid freagrachtaí sna réimsí seo a chur ar a 
súile do Bhoird Bhainistíochta agus do Phríomhoidí na n-iar-bhunscoileanna 
agus le bearta a mholadh chun stíleanna sláintiúla maireachtála i measc daltaí 

                                                 
1 Gheofar tuarascáil ‘Scileanna Saoil’ ag http://www.education.ie/en/Publications/Education-
Reports/Results-of-the-Department-of-Education-and-Skills-Lifeskills-Survey-2012.pdf 

http://www.education.ie/en/Publications/Education-Reports/Results-of-the-Department-of-Education-and-Skills-Lifeskills-Survey-2012.pdf
http://www.education.ie/en/Publications/Education-Reports/Results-of-the-Department-of-Education-and-Skills-Lifeskills-Survey-2012.pdf


 3 

a chur chun cinn, ag díriú go háirithe ar bhianna sláintiúla agus ar 
ghníomhaíocht fhisiceach a chur chun cinn.  
 
2.        Tionscnamh um Scoileanna ina gCuirtear an tSláinte Chun Cinn  
 
Níl ach 37% de na hiar-bhunscoileanna rannpháirteach faoi láthair, nó ag 
ullmhú le bheith rannpháirteach, sa tionscnamh 'Scoileanna ina gCuirtear an 
tSláinte Chun Cinn' atá faoi cheannas Feidhmeannacht na Seirbhíse Sláinte 
agus na Roinne Sláinte, le tacú ón Roinn Oideachais agus Scileanna. Áirítear 
ar 'shláinte' sa chomhthéacs seo folláine fhisiceach ach dírítear leis ar fholláine 
mhothúchánach agus shíceolaíoch na ndaltaí. 
 
Is iad aidhmeanna an tionscnaimh seo: 
 

 Forbairt shláintiúil phobal uile na scoile a chothú 

 Creat a sholáthar trínar féidir tionscnaimh um chothú na sláinte a 
fhorbairt ar shlí a thacaíonn le cur i ngníomh an churaclaim agus a 
fheabhsaíonn é. 

 Tacú le pleanáil, cur i ngníomh agus meastóireacht i gcás 
gníomhaíochtaí a bhaineann leis an tsláinte faoi fhéinmheasúnú na 
scoileanna, agus le próisis phleanála fhorbairt scoile. 

 Na naisc idir scoileanna agus na pobail ina bhfuil siad suite a fheabhsú. 
 
Moltar go láidir do Bhoird Bhainistíochta agus do Phríomhoidí a bheith 
rannpháirteach sa tionscnamh seo. Mar chuid den tionscnamh um Scoileanna 
ina gCuirtear an tSláinte Chun Cinn, oibríonn oifigigh Chothú na Sláinte an FSS 
agus baill de cholún Folláine na Seirbhíse Tacaíochta um Fhorbairt Ghairmiúil 
do Mhúinteoirí ar bhonn réigiúnach lena chinntiú go dtacaítear leis na 
scoileanna agus iad ag freastal ar riachtanais sláinte a gcuid daltaí. Gheofar 
faisnéis le haghaidh scoileanna, lena n-áirítear Creatdoiciméad dar teideal 
Schools for Health in Ireland: Framework for Developing a Health Promoting 
School, Post-Primary mar aon le Lámhleabhar Comhordaitheora agus sonraí 
teagmhála áitiúla, ag www.healthpromotion.ie/health/schools. 
 
Is féidir le scoileanna an Tionscnamh seo a úsáid mar mheán chun Comhairle 
na nDaltaí a chur i mbun cinnteoireachta maidir le conas stíleanna sláintiúla 
maireachtála a chur chun cinn i measc na ndaltaí, agus ina dhiaidh sin, ina 
bpobail féin. Ba chóir tacú a thabhairt do dhaltaí, áit is féidir, chun róil 
ghníomhacha a ghlacadh maidir le tionscnaimh agus cláir a dhearadh agus a 
chur i ngníomh, agus monatóireacht a dhéanamh orthu. Is mó seans go 
bhfeicfear rannpháirteachas níos leithne agus torthaí níos dearfaí i dtaca le 
sláinte agus folláine phobal na scoile má chothaítear rannpháirteachas den sórt 
sin. 
 
3. Beartas um Bia Sláintiúil  
 
Spreagtar scoileanna go láidir chun beartas foirmiúil um bia sláintiúil a bheith 
acu, agus an beartas sin a cheapadh i gcomhar leis na daltaí (trí chomhairlí na 
ndaltaí) agus le tuismitheoirí. Is údar dóchais é gur léirigh 55% d'iar-
bhunscoileanna sa suirbhé Scileanna Saoil go bhfuil a leithéid de bheartas i 

http://www.healthpromotion.ie/health/schools

bhfeidhm acu. Ach níor mhór don 45% eile de scoileanna tús áite a thabhairt 
do bheartas um bia sláintiúil a cheapadh agus a chur i ngníomh.  
 
Cheap an Roinn Sláinte agus an FSS na chéad treoirlínte maidir le Beartas 
Bia Shláintiúil in Iar-bhunscoileanna in 2008 agus foilseofar eagrán 
athcheartaithe roimh dheireadh 2015, a bheidh ar fáil ó 
www.healthpromotion.ie/health/schools   
 
Ba chóir go leagfaí amach sa bheartas um bia sláintiúil an tslí ina dtacaíonn an 
scoil le cleachtais an bhia shláintiúil trí lónta agus sneaiceanna sláintiúla a chur 
chun cinn i dteannta rudaí eile.  Tacaíonn an PDST leis na curaclaim OSPS 
agus Corpoideachais i gcónaí, agus trí lionsa leathan na tacaíochta curaclaim 
seo, cuirtear beartas um bia sláintiúil chun cinn (gheofar an t-ábhar lena 
mbaineann ar www.pdst.ie agus ar www.sphe.ie). 
 
Tá asraonta éagsúla bia ag formhór na n-iar-bhunscoileanna, lena n-áirítear 
siopaí scoile agus meaisíní díolacháin.  Cuirtear lónta scoile ar fáil i scoileanna 
áirithe.  Lena chois sin, cuireann scoileanna áirithe clubanna bricfeasta agus 
clubanna iar-scoile ar fáil, agus lónta pacáilte, ionas gur príomhsholáthraí bia 
an scoil i gcás an-chuid daltaí. 
 
Ní hé obair na scoileanna iontógáil cothaitheach a rialú. Ach tá an deis ag 
scoileanna tacú le daltaí chun tuiscint a fháil ar luach cothaitheach na dtáirgí 
bia is coitianta agus is furasta a cheannach, agus ar na scileanna chun cinntí 
oilte a dhéanamh faoi iontógáil na gcothaitheach acu.  
 
I láthair na huaire is beag cothaitheach atá i mórchuid táirgí bia agus dí a 
dhíoltar i scoileanna (i siopaí scoile nó i meaisíní díolacháin) mar go bhfuil saill, 
siúcra agus salann go flúirseach iontu.  Le cleachtais shláintiúla maidir le siopaí 
scoile agus meaisíní díolacháin, cinnteofar go gcuirfear roghanna níos 
sláintiúla ar fáil do dhaltaí le cois na mbianna 'sneaice' traidisiúnta seo. 
  
I measc na roghanna sláintiúla seo bheadh: 

 Sú torthaí nó caoineog (gan siúcra breise) 

 Torthaí úra nó píosaí de shailéad torthaí úra i ngabhdáin beir leat 

 Iógairt 

 Grán rósta 

 Bonnóga torthaí nó caiscín/píosa aráin chaiscín nó aráin slánghráin, le 
leathán beagmhéathrais 

 Píosa brioscóige slánghráin agus cáise (beagmhéathrais de rogha) 

 Rogha ceapairí ina mbeadh arán nó fillteoga caiscín nó slánghráin le 
blastáin beagmhéathrais 

 Mionphaca gránaigh slánghráin nó bran agus bainne (beagmhéathrais, 
de rogha) 

 Cartán bainne beagmhéathrais 

 Cnónna tirime rósta (gan salann) 
 
Admhaíonn an Roinn Oideachais agus Scileanna gur minic a thuilleann na 
scoileanna sreabhadh airgid as táirgí bia agus dí a dhíol agus níl sé i gceist 

http://www.healthpromotion.ie/health/schools
http://www.pdst.ie/
http://www.sphe.ie/


 5 

deireadh a chur leis an gcleachtas seo.  De mhalairt air sin, féachfar lena 
chinntiú go mbíonn céatadán níos mó ann de roghanna sláintiúla eile mar 
mhalairt ar chuid de na táirgí nach bhfuil chomh sláintiúil céanna agus atá á 
ndíol sna scoileanna i láthair na huaire.  
 
Tugtar thíos príomhghnéithe an fheachtais chun bia níos sláintiúla a dhíol i 
siopaí scoile agus i meaisíní díolacháin, bunaithe ar threoir atá ceaptha ag an 
FSS2.  
 

 Níor chóir táirgí bia nó dí ina bhfuil os cionn 250 calra ('kcal') in aghaidh na 
míre a dhíol sna scoileanna.  

 Ba chóir táirgí bia nó dí a dhíoltar sna scoileanna a bheith i gcatagóir na 
dtáirgí 'Rogha Níos Fearr'.  Le go gcáileoidh táirge bia nó dí mar 'Rogha 
Níos Fearr' ní mór faoi bhun 150 calra a bheith i ngach mír agus na critéir a 
aithneofar san fhoilseachán athbhreithnithe a luadh thuas - Guidelines for 
Developing a Healthy Eating Policy in Post-Primary Schools, a bheith 
comhlíonta aige. 

 Moltar do Bhoird Bhainistíochta agus do Phríomhoidí féachaint chuige, 
chomh fada agus is féidir, nach ndíoltar sna scoileanna ach táirgí 'Rogha 
Níos Fearr'.  Moltar é sin chun dreasacht a thabhairt do dhaltaí agus do 
bhaill foirne roghanna bia níos sláintiúla a cheannach.  Ba chóir do Bhoird 
Bhainistíochta agus do Phríomhoidí dul i gcomhairle le baill foirne, le 
tuismitheoirí agus le daltaí (trí chomhairle na ndaltaí nó ar shlite eile) ar an 
ábhar seo chun a fháil amach an bhféadfaí cosc iomlán a chur ar tháirgí bia 
agus dí nach gcomhlíonann critéir an táirge 'Rogha níos Fearr' a dhíol sa 
scoil.  

 
Moltar gan deochanna ar nós deochanna boga siúcraithe, lena n-áirítear 
deochanna fuinnimh nó spóirt, a chur ar fáil sna scoileanna. Maidir leis sin, tá 
sé an-tábhachtach uisce óil úr a chur ar fáil do na daltaí. 
 
Moltar do na scoileanna, leis, ceann a thógáil de chomhairle thábhachtach eile 
i dtaca le roghanna sláintiúla bia a chur ar fáil i dtimpeallacht na scoile. 
 

 Níor cheart fógraí le haghaidh táirgí bia nó dí ina bhfuil níos mó ná 250 
calra in aghaidh na míre a cheadú ar mheaisíní díolacháin, i siopaí scoile 
nó i dtimpeallacht na scoile. 

 Ba cheart míniú ar an rud is táirge 'Rogha Níos Fearr' ann a bheith le 
léamh áit ar bith ina ndíoltar na táirgí sin. 

 Ba chóir táirgí 'Rogha is Fearr' a chur san áit is túisce a d'fheicfí iad agus 
ar leibhéal na súl chun spreagadh a thabhairt do dhaltaí iad a roghnú i 
gcomparáid le bianna agus deochanna nach bhfuil chomh sláintiúil leo.  

 Ba chóir líon na gcalraí i ngach táirge a dhíoltar a bheith le léamh go 
soiléir taobh leis an bpraghas ionas gur féidir le ceannaitheoirí an 
fhaisnéis sin a chur san áireamh chun táirgí a roghnú go heolach. 

 Níor chóir dathanna trína ndéantar fógraíocht fho-thairseachúil maidir le 
táirge nó branda a bheith ar mheaisíní díolacháin.  

                                                 
2 HSE (2014), HSE Healthy Vending Policy. Is mór ag an Roinn Oideachais agus Scileanna an chomhairle 
a fuarthas ón FSS maidir leis seo.  

 Ní mór gach bia agus deoch a dhíoltar a bheith ag cloí leis an 
reachtaíocht ábhartha maidir le sábháilteacht bia. 

 
Níltear ag súil go dtiocfaidh Boird Bhainistíochta agus Príomhoidí le bheith ina 
saineolaithe ar an méid cothaitheach nó calraí atá i mbianna ar leith.  Ach táthar 
á spreagadh, mar sin féin, chun a chinntiú go gcuirfear an treoir seo ar a súile 
dóibh siúd a sholáthraíonn táirgí bia agus dí do na scoileanna, go háirithe nuair 
a bheidh conarthaí á n-aontú nó á n-athnuachan.  
 
4.    Gníomhaíocht fhisiceach a Chur Chun Cinn  
 
Trí ghníomhaíocht fhisiceach a chur chun cinn, comhlánaítear iarrachtaí 
scoileanna i dtaca le bia sláintiúil a chur chun cinn, mar aon le meabhairshláinte 
agus folláine na ndaltaí i gcoitinne a chur chun cinn.  Léirítear leis na sonraí ó 
shuirbhé Scileanna Saoil 2012 go bhfuil na scoileanna gníomhach i gcónaí ó 
thaobh daltaí a spreagadh chun dul i mbun gníomhaíochta fisicí lasmuigh de 
na huaire scoile.  Is léiriú é sin ar a dhíograisí atá na múinteoirí ó thaobh daltaí 
a spreagadh chun a bheith rannpháirteach i gcomórtais agus i ngníomhaíochtaí 
spóirt fiú nuair nach gné éigeantach den churaclam é.  Mar sin féin, léirítear leis 
na sonraí gur gá cur i ngníomh an churaclaim fhoirmiúil Corpoideachais a 
neartú sna scoileanna.  

 
4.1  Soláthar curaclaim le haghaidh Corpoideachais  
 
Meabhraítear do Phríomhoidí agus do Bhoird Bhainistíochta nach mór do 
scoileanna Corpoideachas a chur ar fáil do na daltaí uile.  Moltar dhá uair an 
chloig sa tseachtain a chaitheamh ar Chorpoideachas ag gach leibhéal ranga. 
 
Is údar imní é go léirítear leis na sonraí ón Suirbhé maidir le Scileanna Saoil 
(2009 agus 2012) go bhfuil 90% de na hiar-bhunscoileanna ann nach gcuireann 
an dá uair an chloig ar fáil a mholtar mar thréimhse íosta don Chorpoideachais, 
taobh amuigh, go ginearálta, den Idirbhliain.  
 
4.2  Gníomhaíocht fhisiceach a Chur Chun Cinn  
 
Tá ról tábhachtach le glacadh ag na scoileanna i dtaca le gníomhaíocht 
fhisiceach a chur chun cinn lasmuigh den churaclam foirmiúil Corpoideachais. 
Gné lárnach d'fholláine na ndaltaí is ea an ghníomhaíocht fhisiceach. Tá sé 
tábhachtach ní amháin chun cothromaíocht fuinnimh a bhaint amach ach, lena 
chois sin, chun drochthionchar an rómheáchain agus na hotrachta a chosc 
agus a shárú i gcásanna áirithe. Cuireann leibhéil leordhóthanacha de 
ghníomhaíocht fhisiceach leis an tsláinte chardashoithíoch, mheitibileach, 
inchinne agus meabhrach, matánchnámharlaigh agus sóisialta ó thús go 
deireadh shaol an duine. Tá sé léirithe ag taighde atá ag teacht chun cinn go 
mbíonn ceangal dearfach idir ghníomhaíocht fhisiceach, corpacmhainne 
fhisiceach i leanaí agus i ndaoine óga, agus gnóthachtáil acadúil. Léirigh 
taighde a rinne an ESRI le deireanas gur féidir le rannpháirtíocht i 
ngníomhaíochtaí spóirt a bheith ina 'mhaolán ar strus acadúil' (ESRI 2015).   

Faoin gclár oibre, Éire Shláintiúil, tá an chéad Phlean Náisiúnta um 
Ghníomhaíocht Fhisiceach á cheapadh i láthair na huaire ag na Ranna Sláinte 
agus Iompair, Turasóireachta agus Spóirt, le cabhair ó chomhpháirtithe eile 
lena n-áirítear an Roinn Oideachais agus Scileanna. Beidh tacú sa phlean 
d'iarrachtaí chun leibhéil ghníomhaíochta fisicí an daonra uile a fheabhsú, ag 
díriú go háirithe ar leanaí agus ar dhaoine óga, agus don rannchuidiú 
tábhachtach a dhéanann na scoileanna sa mhéid seo. 
 
Dírítear aird na bPríomhoidí agus na mBord Bainistíochta ar na bearta seo a 
leanas a d'fhéadfadh gníomhaíocht fhisiceach i measc daltaí iar-bhunscoile a 
mhéadú agus atá ceaptha le bheith ina gcomhlánú ar chur i ngníomh an 
churaclaim Chorpoideachais ina iomláine:  
 

 Chun tógáil ar an tsárobair atá á déanamh i bhformhór na scoileanna 
chun rannpháirtíocht sa spórt a chur chun cinn, ba chóir do na 
scoileanna dul i mbun oibre le comhairlí na ndaltaí chun raon na 
ndeiseanna agus na gclár a mhéadú ionas gur féidir le líon níos mó 
daltaí a bheith rannpháirteach i ngníomhaíocht fhisiceach.  

 Rannpháirtíocht sa tionscnamh Bratach Scoile Gníomhaí a mhaoiníonn 
an Roinn Oideachais agus Scileanna agus a fhaigheann tacú ón Roinn 
Sláinte agus ón FSS. Gheofar tuilleadh eolais ar an tionscnamh seo ag 
www.activeschoolflag.ie     

 Plean scoile um Ghníomhaíocht Fhisiceach a cheapadh, i gcomhar leis 
na daltaí agus lena dtuismitheoirí, mar chomhlánú ar an bPlean 
Náisiúnta um Ghníomhaíocht Fhisiceach a bheidh ar fáil go luath agus 
úsáid a bhaint as Get Active! Physical Education, Physical Activity and 
Sport for Children and Young People A Guiding Framework mar threoir 
(http://www.education.ie/en/Publications/Education-Reports/Get-Active-
Physical-Education-Physical-Activity-and-Sport-for-Children-and-
Young-People-A-Guiding-Framework.pdf) 

 Plean Taistil Scoileanna Glasa a cheapadh chun tuilleadh daltaí a 
spreagadh chun taisteal ar scoil ar mhodhanna níos sláintiúla agus níos 
inbhuanaithe, m.sh. siúl agus rothaíocht. 
(http://www.greenschoolsireland.org/themes/travel.197.html). 

 
5.    Críoch  
 
Is féidir leis an earnáil oideachais, i gcomhar lenár gcomhpháirtithe i Ranna 
Rialtais agus i ngníomhaireachtaí ábhartha, an-chuid a dhéanamh chun daonra 
gníomhach sláintiúil a bhaint amach agus chun feasacht a mhúscailt ar a 
thábhachtaí atá stíleanna sláintiúla maireachtála.  Táimid tiomanta, le cabhair 
uaitse, dona chinntiú go mbíonn an t-eolas, na scileanna agus na hinniúlachtaí 
iompair ag na daoine óga againn chun cinntí eolacha a dhéanamh a chuirfeadh 
lena sláinte.  Is dlúthchuid dár sochaí iad na scoileanna agus tá ról tábhachtach 
le glacadh acu i saol na ndaoine óga againn.  Is iad na nósanna a fhoghlaimímid 
agus sinn óg a bhíonn linn ar feadh ár saoil. 
 
Admhaítear an comhoibriú agus an cheannaireacht uaitse agus tú ag 
rannchuidiú leis an gclár oibre, 'Éire Shláintiúil'.  
 

http://www.activeschoolflag.ie/
http://www.education.ie/en/Publications/Education-Reports/Get-Active-Physical-Education-Physical-Activity-and-Sport-for-Children-and-Young-People-A-Guiding-Framework.pdf
http://www.education.ie/en/Publications/Education-Reports/Get-Active-Physical-Education-Physical-Activity-and-Sport-for-Children-and-Young-People-A-Guiding-Framework.pdf
http://www.education.ie/en/Publications/Education-Reports/Get-Active-Physical-Education-Physical-Activity-and-Sport-for-Children-and-Young-People-A-Guiding-Framework.pdf
http://www.greenschoolsireland.org/themes/travel.197.html

Spreagtar na scoileanna chun athbhreithniú agus monatóireacht a dhéanamh 
ar a gcleachtais féin sna réimsí seo trí chomhairliú scoile uile, trí 
athmhachnamh agus trí ghníomhaíocht mar chuid den phróiseas 
féinmheastóireachta scoile.  Lena chois sin, beidh tacú ann do chultúr feabhais 
maidir le stíleanna sláintiúla maireachtála a chur chun cinn sna scoileanna trí 
thuairisciú a dhéanamh ar shuirbhéanna Scileanna Saoil agus trí 
mheastóireacht scoile uile, trí mheastóireachtaí ar chláir agus trí chigireachtaí 
ábhair ar Chorpoideachas agus ar OSPS. 

 
 
 
Breda Naughton, Príomhoifigeach,  
An tAonad Polasaí, Curaclaim agus Measúnachta 


